
A lingua agachada

De luns a domingo relacionámonos con multitude de persoas. Desde un breve saúdo a conversas
máis ou menos longas, falar convértese nun reto diario que aspiramos a superar con éxito. O que
rara vez nos cuestionamos é en que lingua iniciarmos unha conversa. Nunha sociedade como a
galega,  onde  conviven  dúas  linguas  oficiais,  a  nosa  percepción  da  realidade  lingüística  muda
radicalmente se vivimos en Malpica, na Coruña, en Monfero ou en Vigo. E o que é máis grave,
tendemos a dar por sentado que a que percibimos ao noso redor é a única situación real. De aí as
caras de receo e incredulidade do alumnado cando a profesora asegura que en Malpica, Monfero ou
Boiro é rara a persoa que non fala galego como lingua habitual.

Atrás van quedando os tempos en que na xente nova imperaban os prexuízos lingüísticos do tipo “o
galego é de aldea” ou “só o falan os vellos”, pois agora a idea que ten a rapazada das cidades é a de
que os galegos e galegas non sabemos falar galego; o galego non se fala porque a xente non o sabe
falar. Apréndese na escola e no instituto na clase de Lingua e Literatura Galegas, pero fóra diso non
se utiliza porque tampouco é necesario, “xa hai o castelán”. 

Desta maneira, cando se poñen en práctica dinámicas como os 21 días en galego ou unha semana en
galego, unha fin de semana en galego, ou un día en galego, o primeiro descubrimento que realiza o
alumnado é que se falan en galego nunha tenda, o máis probable non é só que o persoal lles conteste
en galego, senón que en moitas ocasións se alegren de poder facelo e mesmo haxa quen os/as
felicite.  É  un  primeiro  paso  para  ver  a  realidade  doutra  maneira,  perder  a  vergoña,  e  quizais
converterse en neofalante. Canta xente coñecemos que fale sempre en galego? Pouca? Pois hai máis
da que parece, e cada día que pasa o número medra. 

Este curso desde o IES Eusebio da Guarda integrámonos no Proxecto Neo, unha iniciativa que
naceu hai xa moitos anos no IES Perdouro de Burela da man do profesor Bernardo Penabade, e que
busca potenciar  e  visibilizar  os  e as  neofalantes  de toda Galiza  a  través  da radio escolar.  Así,
pescudando  na  nosa  comunidade  educativa  demos  con varios/as  neofalantes  de  diversos  tipos;
profesores/as ou estudantes, todos/as teñen en común un uso consciente da lingua, a constancia no
emprego  do  idioma  fronte  a  toda  adversidade,  e  mais  un  proceso  de  fonda  reflexión  persoal,
sociocultural e histórica que impulsa ao compromiso lingüístico. Hai quen descubriu o galego coas
escolas infantís  da Galiña Azul, ou quen se namorou das variedades dialectais  dos seus avós e
avoas, quen abrazou o galego por amor e quen o fala por pura lóxica. Hai neofalantes para todos os
gustos.

Se comparamos a situación actual no instituto coa de 40 anos atrás, a mellora é perceptible; se ben a
lingua galega retrocedeu en número total  de falantes  na sociedade en xeral,  no IES Eusebio da
Guarda medrou, pois só había unha rapaza galegofalante en todo o instituto e cero profesorado á
parte do de Lingua, mentres que hoxe son tres alumnas, varios membros do profesorado, e seguro
que algún/ha máis haberá. A nosa lingua existe, mais está agachada, botémoslle entre todos/as unha
man e atrevámonos a neofalar.

